
Гарадок 

 

Тып населенага пункта  горад 

Раён вобласці   Гарадоцкі раён 

Год вызвалення   1943 

Месяц вызвалення   снежань 

Чысло месяца   24 

 

Гарадок быў акупіраваны 10 ліпеня 1941 г. За час акупацыі горад амаль поўнасцю разбураны, 

фашысты знішчылі ў горадзе і раёне 5084 мясцовых жыхароў. Вызвалены войскамі 1-га 

Прыбалтыйскага фронту ў ходзе Гарадоцкай наступальнай аперацыі.  

Гарадок прыкрываў подступы да Віцебска і праціўнік імкнуўся ўтрымаць горад. Увесь дзень 

23 снежня гітлераўцы аказвалі жорсткае супраціўленне. У 7 гадзін раніцы 24 снежня гвардзейцы         

5-й дывізіі імклівым ударам адкінулі ворага і ўварваліся з поўначы ў Гарадок. Гэта прывяло да 

аслаблення супраціўлення праціўніка перад фронтам 26-й, 83-й дывізій і 1-й і 11-й стралковых 

дывізій. У той час, калі 5-я гвардзейская стралковая дывізія завязала бой у горадзе, часці 1-й і 11-й 

дывізій сумесна з танкістамі 10-й і 159-й танкавых брыгад прарваліся да чыгуначнай станцыі Гарадок, 

авалодалі ёю і выйшлі на паўднёва-ўсходнюю ўскраіну Гарадка. З захаду ў горад уступілі байцы                

83-й стралковай дывізіі. Вораг пачаў у беспарадку адыходзіць, пакідаючы артылерыю, забітых і 

параненых. Пасля вулічных баёў у 9 гадзін 30 хвілін 24 снежня Гарадок быў вызвалены ад 

гітлераўцаў.  

У вызваленні прымалі ўдзел: 11-я гвардзейская армія – 8 гвардзейскі стралковы корпус 

(генерал-лейтэнант П. Ф. Малышаў) у складзе: 5 гвардзейскай стралковай дывізіі (генерал-маёр 

М. Л. Салдатаў), 83-я гвардзейская стралковая дывізія (генерал-маёр Я. С. Вараб’ёў),                                  

26-я гвардзейская стралковая дывізія (генерал-маёр М. М. Каржанеўскі); 16-ы гвардзейскі стралковы 

корпус (генерал-маёр І. Ф. Фядзюнькін) у складзе: 1 гвардзейскай стралковай дывізіі (генерал-маёр 

М. А. Крапоцін), частка сіл 11-ай гвардзейскай стралковай дывізіі (генерал-маёр А. І. Максімаў);                  

10-я гвардзейская танкавая брыгада (палкоўнік А. Р. Булыга), 159-я танкавая брыгада (падпалкоўнік 

Ф. Ф. Сямібратаў); 15-я артылерыйская дывізія прарыву (палкоўнік А. А. Корачкін) у складзе: частка 

сіл 35-ай гаўбічнай артылерыйскай брыгады (палкоўнік П. С. Кушнер), частка сіл 69-ай лёгкай 

артылерыйскай брыгады (падпалкоўнік А. Р. Левін), 18 мінамётнай брыгады (палкоўнік І. М. Рэп’еў); 

21-я артылерыйская дывізія прарыву (генерал-маёр арт. К. М. Самборскі) у складзе: 66-ай лёгкай 

артылерыйскай брыгады (палкоўнік М. Н. Фралоў), 94 цяжкай гаўбічнай артылерыйскай брыгады 

(палкоўнік У. І. Панамароў), 25-ай мінамётнай брыгады (палкоўнік С. С. Міхалёў); частка сіл                         

10-ай штурмавой інжынерна-сапёрнай брыгады (палкоўнік Е. Г. Палякоўскі). 

Загадам ВГК прысвоена найменне Гарадоцкіх: 5-ай гвардзейскай стралковай дывізіі, 11-ай 

гвардзейскай стралковай дывізіі, 26-ай гвардзейскай стралковай дывізіі, 10-ай гвардзейскай 

танкавай брыгадзе, 17-ай знішчальна-супрацьтанкавай артылерыйскай брыгадзе (палкоўнік 

В. П. Нялепа), 488 гарматнаму артылерыйскаму палку (палкоўнік М. Я. Штульберг), 523-му 

корпуснаму артылерыйскаму палку (палкоўнік П. Я. Торапаў), 2-ой гвардзейскай мінамётнай дывізіі 



(палкоўнік І. А. Апрэлкін), 545-му мінамётнаму палку (падпалкоўнік А. П. Смірноў), 6 гвардзейскаму 

матарызаванаму інжынернаму батальёну (маёр А. І. Яўграфаў), 259-ай знішчальнай авіяцыйнай 

дывізіі (палкоўнік Я. А. Курбатаў). 

Войскам, якія ўдзельнічалі ў вызваленні Гарадка, загадам ВГК ад 24 снежня 1943 г. аб’яўлена 

падзяка і ў Маскве дадзены салют 12 атрылерыйскімі залпамі з 124 арудзій. 

БАЯВЫЯ ДНІ І НОЧЫ 

 

Восенню 1943 года на заходнім напрамку разгарэліся ўпартыя баі на фронце працягласцю 

звыш пяцісот кіламетраў ад Невеля да вусця ракі Прыпяць. Наша 117 стралковая дывізія прымала 

ўдзел у гэтых баях, вызваляла Невель, Гарадок, станцыю Езярышча і многія населеныя пункты 

Беларускай зямлі. 

23 снежня наш полк без папярэдняй артылерыйскай падрыхтоўкі перайшоў у наступленне 

пад вёскамі Вялікія і Малыя Стайкі. Падраздзяленні палка выбілі праціўніка з раду населеных 

пунктаў: Цыганяты, Новыя Вайханы і іншыя. У гэтым баі асабліва вызначыўся лыжны батальён пад 

камандваннем капітана Пятра Інакенцьевіча Капусціна. У ноч з 23 на 24 снежня ў моцную мяцеліцу 

батальён без адзінага выстрала ўшчыльную падыйшоў да акопаў і бліндажоў фашыстаў каля вёскі 

Цыганяты і ў штыкавым баі нашы воіны знішчылі ворага. Затым байцы ўварваліся ў вёску і там 

грамілі захопнікаў. Толькі невялікай горстцы акупантаў удалося ўцячы. 

24 снежня Гарадок быў вызвалены, але баі працягваліся. Нашы салдаты і афіцэры праяўлялі 

стойкасць і гераізм. Так, байцы разліку па знішчэнню танкаў, сержант Іван Кузьміч Агееў і радавы 

Антон Назаравіч Наскоў спалілі чатыры варожыя машыны. Камандзір роты старшы лейтэнант 

Ваганаў у рукапашным баі пад вёскай Цыганяты забіў сем гітлераўцаў. Рота мінамётчыкаў пад 

камандваннем старшага лейтэнанта Ізотава ў баях за Гарадок падавіла каля дзесяці агнявых кропак 

праціўніка. 

Больш 50-ці варожых салдат і афіцэраў заселі ў цагельным заводзе ў вёсцы Малыя Стайкі. 

Сюды падыйшлі нашы :воіны на чале з лейтэнантам Чарнышом і рашучай атакай выбілі фашыстаў. 

Такіх прыкладаў, калі нашы салдаты і афіцэры бязлітасна помсцілі ворагу за парушаную мірную 

стваральную працу савецкіх людзей, можна прывесці многа. Многія з іх аддалі ў гэтых баях сваё 

жыццё. Сярод іх дваццацігадовы афіцэр Ваганаў, камандзір батальёна капітан Смірноў, лейтэнант 

Халявін, радавыя Старшынаў, Лебедзеў і многія іншыя. Памяць аб іх назаўсёды застанецца ў нашых 

сэрцах. 

В. ГРЭЧЫН, 

падпалкоўнік у адстаўцы, былы начальнік штаба 240 палка 117 стралковай дывізіі 


